
作者：黃省曾　明朝

本作品收錄於《列朝詩集/乾下》

君王新拱虎龍都，萬戶千門天上圖。

不似六朝繁粉黛，內宮聊選備承呼。

六院沈沈六觀傍，西宮紫殿起中央。

夫人別與蘭閨貯，盡飾金籠彩璧箱。

雞鳴天子下床梯，內直紅妝兩隊齊。

閶闔虎頭門大啟，春星猶帶紫宮低。

金鋪玉戶月流輝，寶座瑤堂映紫衣。

聖主觀書居大善，三更龍輦未言歸。

內花園裏動春遊，四面參差五石頭。

玉砌琳階儲碧水，龍葭吹向小亭留。

君王蚤起視千官，金竈爭催具鳳餐。

紅粉珠盤排欲進，再三擎向手中看。

雲檐排比玉妃房，戶戶俱鋪紫木床。

聖後從來敦內治，不教雕鏤雜沈香。

鑿教金井受天光，小小銀瓶掛玉床。

此是聖人新制度，諸宮各院盡相當。

清萱到處碧翙翙，興慶宮前色倍含。

借問皇家何種此，太平天子要宜男。

九五飛龍寶殿高，朝回常倚赭黃袍。

星祥一過天王目，午夜披衣不厭勞。

長春門裏清明日，上苑蘭風花鳥繁。

焚卻紙錢啼泣罷，又隨龍輦向西園。

金鋪日月門將啟，諸院爭先畫翠蛾。

高髻紗籠向何處，六龍床上看皇哥。

此明朝作品在全世界都属于公有领域，因为作者逝世已经超过100年，且作品于1931年1

月1日之前出版。

